
Diffiniad  
· Trwy broses gwleidyddiaeth mae grwpiau o bobl yn gwneud penderfyniadau.  Defnyddir y term fel arfer i ddisgrifio ymddygiad o fewn llywodraethau gwladol.  Ond mae gwleidyddiaeth hefyd yn bodoli ym mhob grŵp dynol, gan gynnwys sefydliadau corfforedig, academaidd, a chrefyddol.
Y Beibl a gwleidyddiaeth
· Mae Duw wedi rhoi awdurdod i bobl reoli’r byd.  Y bwriad ydy bod pobl yn cael dewis eu harweinwyr a bod yr arweinwyr hynny’n rheoli’n ddoeth (Act.6:3).
· Gallwn ddefnyddio ein cyfundrefnau gwleidyddol i wrthwynebu drygioni.* Os yw’r awdurdodau yn gwyrdroi trefn a chyfiawnder mae lle i siarad a chywiro, neu i  ymddwyn fel cydwybod i’r sefydliad (Act.16:37).
· Mae gwerthoedd Cristnogol wedi cyfrannu yn bositif i gymdeithas  dros y canrifoedd: datblygiad ysbytai, gwyddoniaeth gyfoes, diwedd ar gaethwasiaeth, cydraddoldeb i ferched, parch at fywyd dynol, celfyddyd a llenyddiaeth, cyfundrefn cyfiawnder deg, addysg, hawliau sifil a llawer mwy.
· Mae ufudd-dod i’r awdurdodau yn arwain at ddinasyddiaeth dda. 
· Mae Paul yn dweud  (Rhuf.13:1) bod rhaid i Gristnogion ymostwng i’r awdurdodau oherwydd bod pob awdurdod yn dod o Dduw.  Mae hanes, fodd bynnag, yn llawn enghreifftiau o lywodraethau ac arweinwyr llygredig; mae gan bobl ewyllys rydd i wneud drygioni neu ddaioni.
Democratiaeth
· Mewn llawer gwlad nid oes cyfundrefn ddemocrataidd, ac nid yw llais y bobl yn cael ei glywed na’i ystyried. Democratiaeth yw’r ffordd agosaf at y sail Feiblaidd o wneud penderfyniadau, sef bod pawb yn gyfartal (Math.23:8; 1 Pedr 5:3).

· Yn cyd-fynd â democratiaeth mae cyfrifoldebau. Mae yna lawer o gyfleoedd i wneud gwahaniaeth positif wrth gyfrannu i’r broses wleidyddol.  Rhaid defnyddio’r bleidlais yn ddoeth.
· Nid yw Cristnogaeth a gwleidyddiaeth yn anghytûn. 
Rhesymau dros gymryd rhan yn y broses wleidyddol

· Rhoddodd Duw gyfrifoldeb i bobl ofalu am y blaned (Gen. 1:26,28).
· Dylai cariad tuag at Dduw a chyd-ddyn  ysgogi pobl i ymddiddori yn y byd gwleidyddol (Math.22:37-40). Os ydym  eisiau gwneud daioni i eraill gallwn gyfrannu ac ymddiddori yn y sefydliadau sydd â mwyaf o rym; gwrando ar lais y bobl, pasio deddfau a chynllunio polisïau sydd yn effeithio ar fywydau pawb er daioni.

· Mae Joseff, Daniel ac Esther yn 3 esiampl o bobl gafodd gyfle i gysylltu â’r cyfundrefnau gwleidyddol yn eu cyfnodau a newid amgylchiadau’r bobl o dan eu gofal er gwell. 
· Mae arweinwyr angen pob help i arwain yn ddoeth a gwneud penderfyniadau hollbwysig .  Mae gan Gristnogion gyfrifoldeb i weddïo dros arweinwyr y byd (1 Tim.2:1-2). 
· Mae’n bosib osgoi rhyfel a gwrthdaro wrth siarad a thrafod.  Mae gan ddynion a merched ran yn y broses wleidyddol (2 Sam.20:16).
· Dywedodd Iesu y dylai  pobl ufuddhau i’r cyfundrefnau a’r llywodraethau  o’u cwmpas (Math.22:21). Yr unig amser nad oes raid i Gristion ufuddhau i gyfraith gwlad neu reolau sefydliad ydy pan maent yn groes i ewyllys Duw (Act.5:29). 
Testunau Trafod
1. Meddyliwch yn ofalus am eich pleidlais. Pwy yw eich Aelod Seneddol? Pwy yw eich aelod yn y Cynulliad? Pwy yw eich cynghorwyr lleol? Faint ydych yn gwybod am eu daliadau?

2. Mae gan lywodraethau gyfrifoldeb i gadw trefn gymdeithasol. Beth yw peryglon anrhefn neu anarchiaeth?
3. Dyma rai o eiriau enwog Martin Niemoller, "I ddechrau daethant am yr Iddewon ac ni chodais fy llais - achos doeddwn i ddim yn Iddew".  Beth yw’r cysylltiad rhwng y geiriau hyn a gwleidyddiaeth? 

